
«Сейфуллин оқулары–11: Жастар және ғылым» атты Республикалықалық ғылыми-теориялық
конференциясының материалдары = Материалы Республиканской научно-теоретической
конференции «Сейфуллинские чтения–11: Молодежь и наука». – 2015. – Т.І, ч.1. – Б.208-210

ТАЗА ТҰҚЫМДЫ ЖӘНЕ БУДАН ҚАЗАҚТЫҢ ЕТТІ-ЖҮНДІ БИЯЗЫЛАУ
ҚОЗЫЛАРЫНЫҢ ЕТ САПАСЫ

Ибраев Д.К., Әлібек Е.

Қой шаруашылығы дамыған көптеген елдерде соңғы жылдары қой тұқымдары
өнім бағытына қарай өзгерді. Бұл өз кезегінде өсіру технологиясына тікелей әсер
етеді. Мысалы соңғы жылдары әлемдік қой шаруашылығы нарығында жүн өндіру
кемісе, ал саланың етті бағытта өсіруге сұраныс артып отыр. Сондықтан әлемдік қой
шаруашылығының тәжірибесінде үлесі 27% бастан жоғары  және 30% жас қой еті
мен 44-50% жуылған біркелкі жүн беретін етті-жүнді бағыттағы биязылау қойларын
өсіру жетекші бағытқа айналды. Қой шаруашылығы дамыған мемлекеттерде
(Аустралия, Жаңа Зеландия, Ұлыбритания, Аргентина, Болгария) қой өсіруде жаңа
бағыт қарқынды дамып келеді, яғни жылдам жетілгіш, көптөлді және жүні
өнімділігі жоғары етті-жүнді биязылау қойларын өсіру. Етті-жүнді биязылау
қошқарларды биязы жүнді қойлармен өндірістік будандастыруға да қолданады.
Яғни гетерозис әсерін қолдана отырып, алынған будандардың тірі салмағын 10-15%
арттыруға болады.

Шетелдік етті бағыттағы қой генофондын отандық қой шаруашылығына енгізу
әдістерінің ең тиімдісі мен арзан жолы жоғары өнімді қой тұқымдары
қошқарларының мұздатылған ұрығын пайдалану. Мұндай жағдайда мұздатылған
ұрықты тиімді қолданудың жолы – лапароскопиялық әдіс. Соңғы жылдар бұл
әдіспен суффольк, рамбулье, ост-фриз, авасси, полипей және австралиялық меринос
қойларының будандары алынуда [1].

Біздің зерттеуімізде шу типті қазақтың етті-жүнді биязылау қойларының
(ҚЕЖБ) еті өнімділігін арттыру мақсатында шетелдік тексель және дорсет
қошқарларының мұздатылған ұрықтары жоғарыда айтылған лапароскопиялық әдіс
арқылы жүргізілген. Бұл қой тұқымдары әлемдік генофондта тез жетілгіш, әсіресе
алғашқы 14 айда алынған будан қозылар тәуліктік салмақ қосымы жоғары болуы
Casas E. және басқаларының зерттеулерінде анықталған [2]. Екі шетелдік қошқар
тұқымына жеке тоқталатын болсақ, тексель қой тұқымы еттілік сапасымен, яғни таза
ет шығымы жоғары болуымен сипатталса, дорсет қойларының жылдам жетілгіш
қасиетін осы етті-жүнді бағытта әлемнің көптеген қой тұқымдарының пайда
болуына өз септігін тигізген. Өткен ғасырдың орта шегінен бастап тексель қойларын
Жаңа Зеландияда меринос және ромни қойларымен ұрықтандыру арқылы жасалған
зерттеулерде ет өнімділігін арттырылғаны және оның ішінде әсіресе жас қозыларда
белдеме көзінің ауданы жоғарлайтыны анықталған [3].  Мұның есебінен қазіргі
уақытта Жаңа Зеландияда тірілей салмағы 36-40 кг болатын 4-6 айлық жас
қозыларды сойып, жылына 13-16 млн. қозы ұшаларын экспортқа шығарады, яғни
бұл мемлекет жас қой және қозы етін өндіру бойынша алғашқы орындарды алады
[4].

Біздің зерттеу жұмысымыздың негізгі мақсаты «Батай-Шу» ЖШС
асылтұқымды шаруашылығында қазақтың етті-жүнді биязылау қойларынан
туылған таза тұқымды және будан қозылардың ет өнімділігінің сапасын анықтауға
бағытталған.



2014 жылы қазақтың етті-жүнді биязылау саулықтарынан туылған таза
тұқымды және будан қозылар бір жағдайда, яғни шалғай жайылымда бағылды. Ет
өнімділігін анықтау үшін 6 айлық таза тұқымды ҚЕЖБ және екі қошқар тұқымынан
алынған будан қозылардың 3 зерттелу тобы құрылды. Әр зерттелу тобына 5 бастан
еркек қозы алынды. Сойыс көрсеткіштерін анықтау үшін Қазақтың қой
шаруашылығы институты белгілеген әдістемесі бойынша жүргізілді. Еркек
қозыларды 24 сағаттық ашығудан кейінгі сояр алдындағы тірілей салмағы, ұша
салмағы, салқындатылған ұша салмағы, сойыс салмағы, сойыс шығымы, іш майы,
таза еті салмағы және белдеме көзінің ауданы сияқты ет өнімділігін сипаттайтын
көрсеткіштер анықталды.

Сойыс көрсеткіштері бойынша тексель қошқарынан алынған будандар І
бақылау тобындағы тазатұқымды тетелестерінен 5,27%, ал дорсет қошқарынан
алынған еркек қозылары 2,41% артық болды (P >0,95). Ұша салмағы бойынша бұл
көрсеткіш айтарлықтай нақтылықпен анықталып, Т×ҚЕЖБ еркек қозылары 13,91%,
ал Д×ҚЕЖБ қозылары 10,18% басым болды (P >0,99). Сонымен қатар, таза ет
салмағы мен белдеме көзінің ауданы бойынша Т×ҚЕЖБ көрсеткіштерге сәйкесінше
15,86 және 14,5% (P >0,99), ал Д×ҚЕЖБ қозылары сәкесінше 10,59 және 8,95%
басымырақ болды (P >0,95). Зерттеу топтарының арасында Т×ҚЕЖБ еркек
қозылардың белдеме көзінің ауданы бойынша жоғары болуы A. Ali және
басқаларының [5] ғылыми ізденістік жұмыстарында өз дәлелін табады.

Іш майының салмағы бойынша керсінше таза тұқымды тетелестерінен
қарағанда будан қозылардың екі тобында да төмен болды (P >0,95). Бұл өз кезегінде
еттілік сапасын арттыру бағытында жүргізілген жұмыстың зерттеу мақсатына
сәйкес күтілітен нәтижелерге қол жеткізеді.

Бел омыртқаның ұзын бұлшықетінің химиялық құрамы бойынша белок пен
майдың жоғары көрсеткіші басқа екі топпен салыстырғанда Т×ҚЕЖБ еркек
қозыларында басымдылық байқалады (P >0,95). Ал жалпы май құрамы бойынша
алғашқы орында таза тұқымды ҚЕЖБ (P >0,95), сонан кейін дорсет және тексель
қошқарларынан алынған будан қозылар болды. Т×ҚЕЖБ қозыларының ет
құрамында күл мөлшері де жоғары болды.

Зерттеу жұмысынан алынған барлық нәтижелер тексель және дорсет
қошқарларының будандары тез жетілгіш және қазақтың етті-жүнді биязылау
қойларының ет сапасын жақсартуға бағытайтыны анықталды. Тексель және дорсет
қошқарларының қандастығымен алынған будан қозылар жақсартқыш тұқым ретінде
қазақтың етті-жүнді биязылау қойларына генетикалық негіз бола алды. Алдағы
уақытта алынған будан қозылар қарқынды іріктеу және жұптау арқасында «өз
ішінде» өсіру бойынша қазақтың етті-жүнді биязылау қойларының жаңа етті
сүлесінің шығуына мүмкіндік береді.

